
Limak dagoeneko menderatzen ditu Maia ama jainkosak emandako bi botereak: eguraldiaren gaineko eragina eta besteen larruan jartzeko ahalmena. Maiak, ordea, beste erronka bat jarri dio alabari. Limak jaso berri du gutun- -azal more bat, eskutitz bat eta liburu batekin. Liburuak, baina, ez du izenbururik eta orriak zuri daude. Paulitaren laguntzaz, esnatuko du liburua Limak, izenez hiru aldiz deitu eta bere odol tanta bat isuriz: Konjuruliburu, Konjuruliburu, Konjuruliburu.

Milaka urteko ezagutza jasota dago Txerrenek idatzitako liburuan: konjuruak egiteko landareak, onddoak, pozoiak, sendabelarrak, hitz magikoak… Infernura eramango duen bidaia liluragarri honetan, Limak bere nebak ezagutuko ditu: Atarrabi eta Mikelats.

MUNDUKO SOINURIK EDERRENA

–Ostiraleko azken txirrina, bai soinu ederra! Munduko soinurik ederrena, ez duzu uste, Lima? –esan dio Markosek irribarre handi batez, gauzak presaka motxilan sartzen dituen bitartean.

Limari, egia esan, ostiraleko azken txirrina baino ederragoa iruditzen zaio Markosen barre-algara, edota Markosen ahotsa Lima deitzen dionean…

–Egoitz, gorde baloi hori, bestela eztarriko zuloan sartuko dizut –esan dio Markosek baloiak ihes egin eta buruan jo duenean.

Bai, Limaren ustez, Markosen ahotsa munduko soinurik ederrena da, edozer esaten duela ere.

–Markos, partida ikustera etorriko zara bihar? –Egoitzek, baloia motxilan sartu ezinda.

–Ni animatzen naiz! –esan du Brendak. Irakasleak arbelean idatzi duena kopiatzen ari da presaka, baina adi dago lagunen planei.

–Bihar ezin dut –esan du Markosek–, Zarazketara joateko asmoa dut surfera.

–Surfa? Nork esan du surfa? –Xanak liburuak motxilan gorde eta bere urrezko orrazia atera du.

–Animatzen, Xana? –Markosek.

–Bai horixe! Seguru Moura ere baietz –urre-koloreko adats luzeak orraztu bitartean–. E, ahizpatxo? Moura!

Moura, ordea, ez dago lagunen kontuak entzuten.

Bizenta Mogel institutuan dena da poza eta zalaparta ostiraleko azken txirrinak jo duenean, baita DBH1A gelako gelan ere. Ikasle guztiek gauzak presaka jasotzen dihardute institututik irten eta udaberri amaierako asteburuaz gozatzen hasteko. Tira, ia denek. Izan ere, Moura ohartu da badela norbait zeharo deskonektatuta dagoena, ez duena lagunen asteburuko planik entzun ere egin, oraindik liburua eta koadernoa mahai gainean zabalduta dituena, bere baitan murgilduta, gogoa urrun:

–Ei, Lima, ondo zaude? –galdetu dio.

–Bai, zer ba?

–Ez dakit, urrun sumatzen zaitut.

–Zuek zer diozue, neskak? Bazatozte Zarazketara? –galdetu die Xanak Limari eta Mourari.

–Aizue, jarraituko duzue berriketa kanpoan? Denok kanpora! –moztu die jarduna Iñakik, euskarako irakasleak.

–Itxaron! –erregutu dio arbela kopiatzen jarraitzen duen Brendak.

–Brenda, irten gelatik edo atea itxiko dut eta hementxe pasatu beharko duzu asteburua –mehatxu egin dio Iñakik, pazientzia galduta.

–Ziur ondo zaudela, Lima? –galdetu dio berriro Mourak pasabidera irten direnean.

–Baietz ba. Baina hobeto egongo naiz arratsaldean zuen etxeko igerilekura gonbidatzen banauzu!

Azkenean, irribarre egin du Limak; baina ez ondo dagoelako, laguna ez duelako kezkatu nahi baizik. Mourak arratsaldera arte agurtu du, eta buru gainean daraman gandor urdinari bi eskuez gora eginez urrundu da pasabidean aurrera.

–Lima, arratsaldean lagunduko didazu euskarako lan horrekin? –Brenda izan da gelatik irteten azkena–. Presaka hartu ditut apunteak eta ez dakit ondo ote dauden… Gainera, amak mofongoa prestatu behar du gaur afaltzeko, animatzen? Lotan gelditu zaitezke, aspaldiko partez.

Lima ondo moldatzen da euskara arloan. Gainera, zalantzaren bat badu, nahikoa du aitari galdetzea, bere euskarako irakaslea baita. Beraz, ez luke Limak denbora asko beharko Brendari etxeko lanak egiten laguntzeko. Gainera, ikaragarri gustatzen zaizkio Brendaren amak prestatzen dituen Puerto Ricoko plater goxoak. Baina jada hitzordua du arratsaldean Moura eta Xanaren etxera joateko.

–Ze pena, Bren, bikien etxera noa arratsaldean. Animatzen?

–Ez, nahiago dut gaur bertan etxeko lanak amaitu eta asteburua lasai igaro.

–Ze arduratsua zaren, Bren, kutsatu nazazu pixka bat… –Limak txantxetan estu-estu besarkatu du bere laguna, eta hura barre-algaren artean askatu da Limaren besoetatik–. Zatoz etxera gurekin autoz, nire aitari euskarako zalantzak galdetzeko aprobetxa dezakezu. Noski, euskarako irakasle txit aspergarriarekin eta institutuko zuzendari andere zorrotzarekin joatea inporta ez bazaizu.

–Lima, badakizu zure gurasoak gogoko ditudala.

–Eskerrak norbaitek gogoko dituen –barre-algara egin du Limak, eta aparkalekurantz abiatu dira bi neskak.

SEKRETU BAT OHE AZPIAN

–Lili, utzi telefonoa eta zatoz afaltzera –esan dio Arantxak alabari logelako atetik.

–Deitu Lima, ama, badakizu ez zaidala Lili deitzea gustatzen –Limak, ohean etzanda, telefonoa belarritik kendu gabe.

–Lili Maiuri: munduko izenik politena daukazu eta, zure ama naizenez, nahi dudan modura deituko dizut. Tira, zatoz, afaria prest dago jada.

–Banoa –erantzun dio gogo txarrez.

–Norekin ari zara hainbeste denboran? Ez da Markos izango, ezta? –irribarre egin dio amak.

–Dena kontatu behar dizut, ama?

Arantxari irribarrea ezabatu zaio. Bekainak altxatu ditu eta begiak zabal-zabal jarri. Ez zuen alabaren purrustada espero.

–Barkatu, neska, ez zintudan molestatu nahi.

–Xanarekin ari naiz –esan dio Limak, zakar egon dela konturatuta.

–Baina arratsalde osoa Xana eta Mouraren etxean eman duzu eta!

–Baina gauza asko ditugu elkarri kontatzeko.

–Tira, amaitu eta zatoz –esan eta sukaldera joan da Arantxa.

Iñaki entsalada ontzen ari da.

–Zer gogorra den nerabezaroa –esan dio Arantxak senarrari burua astinduz.

–Ba, hasi bakarrik egin da… –erantzun Iñakik.

–Entzuten ari naiz! –oihu egin die alabak logelatik.

–Lima, hortaz, etorriko zara Zarazketara bihar? –galdetu dio Xanak telefonoz bestaldetik.

–Badakizu surfean ez naizela oso iaioa, Xana.

–Berdin dio, hobetuko zara poliki-poliki. Zatoz, ondo pasatuko dugu.

–Pentsatuko dut.

–Lima, dena den, eguraldia zure kontu, bai?

–Bai, lasai: eguraldia eta olatuak nire kontu.

–Liliiiii! –deitu dio aitak behetik.

–Banoaaaaa! –itzuli dio oihua aitari–. Joan beharra daukat, Xana. Agur!

Lima gustura joango litzateke Zarazketara Xana, Moura eta Markosekin, nahiz eta ez den haiek bezain trebea surfean. Limak, ordea, kezka bat darabil buruan azken egunotan, eta bere buruari hitz eman dio asteburu honetan gaiari helduko diola. Ezin duela gorputza hemen eta gogoa beste nonbait jarraitu. Arazoak, ezkutatu arren, hantxe segituko duelako. Zutitu eta ohe azpian begiratu du: bai, ondo ezkutatu arren, bere kezka-iturria ez da desagertu, hantxe jarraitzen baitu ohe azpian.

Duela aste batzuk, Maiak, bere ama biologikoak bidali zion gutun-azal more bat dauka ohe azpian ezkutatuta. Gutun-azal handiaren barruan, Maiaren eskutitz bat eta liburu bat daude. Liburua ordea, hutsik dago: ez du ez izenbururik, ez hitzik, ez irudirik: koaderno bat dirudi, marrazketako horietakoa, batere marrarik eta karraturik gabea. Baina Limak badaki liburua dela eta ez koadernoa, hala dioelako Maiaren gutunak. Benetan liburu bitxia da, eta eskutitzean ez du azaltzen nola irakurri. Ohe azpian utz lezake betiko ezkutatuta eta lagunekin surfera joan, edota Brendarekin Egoitzen futbol-partida ikustera… edota bere lagun Paulita bisitatzera, liburu arraroari buruz galdetzeko.

–Lili –sukaldetik aitak–, pizzarik gabe geldituko zara berehala ez bazatoz!

–Pizza? Zergatik ez didazue lehenago esan?

Limak Maiaren gutun-azal morea berriro ere ohe azpian gorde du eta arrapaladan jaitsi da afaltzera.

LIBURU BOTERETSU BAT

Biharamun goizean, gosalondoan, Maiaren gutun-azala motxilan sartuta abiatu da Lima Paulitaren etxera. Bertokiko Osinalde auzoan daude bi baserriak, Limarena eta Paulitarena, hirigunetik urrun, Bizenta Mogel institututik hiru kilometrora. Paulita, Limaren auzokidea, amonatxo xahar eta goxoa da itxura batera, baina badaki Limak emakume boteretsua eta jakintsua dela bere laguna. Eta munduan norbait baldin badago Maiaren opari bitxiarekin lagun diezaiokeena, Paulita da.

Paulitaren etxeko atea irekita aurkitu du Limak.

–Egun on, laztana. Sartu, sartu –esan dio Paulitak.

Sukaldean buru-belarri ari da emakumea, Grax katu beltza hanken bueltan duela. Paulitak ez dio Limari begiratu beharrik izan haren aldarteaz jabetzeko:

–Kanpoan eguraldi ederra eta zuk berriz kopeta beltz-beltza? Zer gertatzen da, txiki?

–Sentimenduak eta eguraldia ederki bereizten ditudala, horixe gertatzen da –Motxila kendu eta aulki batean eseri da Lima. Grax gerturatu zaio laztan eske.

–Gaurko ez zegoen halako eguzkirik iragarrita. Ez zenituen botereak zure mesederako erabiliko, ezta, Lima?

–Nire mesederako ez, lagunen mesederako. Surfera joan dira.

Limaren sentimenduek eguraldian eragina duten arren, jada ederki bereizten ditu neskatoak. Euri-zaparrada bota dezake eta Lima izugarri zoriontsu sentitu; edota uda beteko egun sargoria egin Lima munduko pertsonarik zorigaiztokoena sentitu arren. Hain landua dauka jada Limak eguraldian eragiteko gaitasuna, Paulita bera ere ez dela gai esateko nola sentitzen den neskatoa eguraldiari erreparatuta soilik. Eta Limak bere mesedetarako botereak erabili ezin dituen arren, inork ez dio esan lagunei mesedeak egiteko erabili ezin dituenik. Lege-hutsunea deitzen dio horri Paulitak.

–Errezeta berriren bat probatzen ari zara? –galdetu dio Limak, amonatxoak kozinatzeko darabilen lapikoaren ondoan ordenagailua irekita duela ikusi duenean, bideo bat martxan.

–Zorabioarentzako edabe bat. Astelehenean Benidormera noa oporretara, eta halako bidaia luzeek ondoeza jartzen didate. Tira, orain kontatu zergatik daukazun kopeta ilun hori.

Hasperen egin du Limak, eta motxilatik Maiaren gutun-azala atera eta mahai gainean utzi du. Mahaiaren bueltan eseri dira biak, Graxek buruaz zangarrak igurzten dizkien bitartean.

Berehala ezagutu du Paulitak Maiak bidalitako gutun-azal morea, ez baita Limak jasotzen duen lehenengoa: urrezko guraize magikoak ere gutun-azal more batean bidali zizkion.

–Zure amaren berri izan duzu? Zer dio? Botere berri bat eman dizu Maiak?

Pozarren begiratzen dio Paulitak Limaren gutun-azal moreari; eskuak elkarren kontra igurzten ari da amona, jakin-minez.

–Eskutitz bat eta ezertarako balio ez duen liburu bat bidali dizkit –Limak, gutun-azala ireki bitartean.

–Zer liburu?

–Ez dakit, ez dauka izenbururik.

–Eta zer dio eskutitzak?

–Irakurtzea nahi?

Begiak zabal-zabal, baietz egin dio Paulitak buruaz, belarritik belarrirainoko irribarrea duela. Limak irakurketari ekin dio:


Lili laztana:

Oso harro nago lortzen ari zaren botereez. Ia-ia ni bezain ondo menperatzen duzu eguraldia, eta badakit dagoeneko urrezko guraizeen beharrik ez duzula edonoren azalean jartzeko. Baina botereek ez dute ezertarako balio jakinduriarik gabe. Oparitu dizudan liburuak milaka urtetako jakintza biltzen du; oso liburu boteretsua da. Haren sekretu guztiak erakutsiko dizkizun gidaria beharko duzu ezagutza hori zureganatzeko.

Bidaia luzea bezain oparoa duzu aurretik.

Maite zaitut,

Amatxo Maia



–Aj! –esan du Limak eskutitza amaitu duenean–. “Amatxo Maia”, baina nor demontre dela uste du?

–Zure ama, nor izango da, ba.

–Jaio berritan abandonatu ninduen ama.

–Txiki, Maia aipatzen dugun bakoitzean elkarrizketa hau izan behar dugu? Tira, erakutsi liburu hori.

Limak gutun-azaletik atera du liburua: handia da eta oso-oso zaharra dirudi. Azalak kolore marroixka dauka, orbel-kolorekoa. Gainazal zimurra dauka, hosto ihartuz eginikoa ematen du.

–Lima! Ez dakizu zer den eskuartean daukazuna? Nola jakingo duzu, ba, jakingo bazenu ez luke itxura hori izango.

Liburuaren gainean jarri du Paulitak eskua, eta laztandu egin du, altxor preziatu bat balitz bezala.

–Zer esan nahi duzu, Paulita?

–Zeharo liburu boteretsua da, txiki!

–Bai, hori badakit. Irakurri berri dudan eskutitzean jartzen du.

–Milaka urtetako jakinduria ezkutatzen du liburu honek, laztana –Paulitak hatz zimurrez liburua laztantzen jarraitu du.

